
MOA šiljo- ja loaidomodealla – Sámi mánáidgárdeoahpaheaddjeoahpu bargovuogit ja 

višuvnnat 

 

Čoahkkáigeassu/ abstrákta: 

Dán ovdanbuktimis guorahallat Sámi mánáidgárdeoahpaheaddjeoahpu (MOA) vuogádaga 

šillju ja loaidu metaforaid bokte. Min metafora ii leat dušše govva, baicce pedagogalaš reaidu 

man bokte mii vihkkedallat oahpahusa árvvuid, ulbmiliid ja doaimmaid. Modeallas Sámi 

allaskuvlla oahppanšiljus ceaggá MOA-lávvu. Lávu loaiddus čilget Sámi 

mánáidgárdeoahpaheaddjeoahpu bargovuogi ja višuvnnaid. 

Mat leat sámi bargovuogit ja jurddašeapmi, maid fievrridit jagis jahkái allaskuvlla seinniid 

siste? Mo árbevirolaš máhttu fievrriduvvo pedagogihkkan namalassii 

mánáidgárdeoahpaheaddjeoahpus? Mánáidgárdeoahpaheaddjeoahppu lea leamašan oassin 

Sámi allaskuvla oahpuin gitta 1990-logu rájes. Oahppu heivehuvvo áiggis áigái, ja seammás 

dat doalaha muhtun vuođđoárvvuid ja máilmmiáddejumi. 

Máŋggas ovdal min leat lávu govvosiin govvidan sámi servodaga sisdoalu, muhto mii geahččat 

govvosa bokte iežamet oahpahusa ja studeantta oahppama. Mii speadjalastit pedagogihka 

iežamet duogážii ja oaidnit šillju ja loaiddu maiddái boahtte áiggi modeallan. Min 

bargovásáhusat, árvvut, eallin ja duogážat leat álgovuođđun modellii: Dat mo mii ieža maid 

leat oahppan jurddašit, meannudit ja birget. Ovdanbuktin rahpá ságastallama das, mo 

árbevirolaš jurddašeapmi sáhttá ja galgá leat veahkkin kritihkalaš ja ođđaáigásaš pedagogihka 

ovddideamis allaskuvlaoahpahusas. 

